
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
1. Ընթացիկ իրավիճակը և իրավական ակտի  ընդունման անհրաժեշտությունը

Հայաստանի Հանրապետության կառավարության 2010 թվականի օգոստոսի 19-ի N 1050-Ն որոշման (այսուհետ՝ որոշում) N 1 հավելվածով հաստատվել են Հնդկաստանի Հանրապետությունում գոմեշի միս արտադրող կազմակերպություններին ներկայացվող չափանիշները, որոնց բավարարման դեպքում այդ կազմակերպությունների արտադրանքը կարող է ներմուծվել Հայաստանի Հանրապետություն: Նույն որոշման 2-րդ կետի համաձայն՝ Հնդկաստանի Հանրապետությունում գործող կազմակերպության՝ որոշման N 1 հավելվածում նշված չափանիշներին համապատասխանությունը որոշվում է Հայաստանի Հանրապետության վարչապետի որոշմամբ ստեղծված աշխատանքային խմբի կողմից իրականացված ուսումնասիրության արդյունքում տրված եզրակացությամբ:

Հայաստանի Հանրապետության կառավարության 2010 թվականի օգոստոսի 19-ի N 1050-Ն որոշմամբ սահմանված դրույթները չեն համապատասխանում Եվրասիական տնտեսական միության տարածք վերհսկվող ապրանքի ներմուծմանը ներկայացվող պահանջներին, մասնավորապես. չի կարող Հնդկաստանի Հանրապետությունում գոմեշի միս արտադրող կազմակերպություններին ներկայացվել հատուկ չափանիշներ, որոնց բավարարման դեպքում այդ կազմակերպությունների արտադրանքը հնարավոր կլինի ներմուծել Հայաստանի Հանրապետություն, ինչպես նաև չի կարող Հնդկաստանի Հանրապետությունում գործող կազմակերպության՝ նշված չափանիշներին համապատասխանությունը որոշվել Հայաստանի Հանրապետության վարչապետի որոշմամբ ստեղծված աշխատանքային խմբի կողմից իրականացված ուսումնասիրության արդյունքում տրված եզրակացությամբ, քանի որ համաձայն Հայաստանի Հանրապետության կառավարության 2014 թվականի հոկտեմբերի 30-ի N 1230-Ն որոշման 1-ին հավելվածի 36-րդ կետի՝ լիազոր մարմնի կողմից վերահսկվող ապրանքների ներմուծումը թույլատրվում է՝ հաշվի առնելով վերահսկվող ապրանքների արտադրության (պահման) վայրի անասնահամաճարակային իրավիճակը և կազմակերպության կամ անձի Երրորդ երկրների կազմակերպությունների միասնական ռեեստրում առկայությունը: Բացի այդ, Եվրասիական տնտեսական միության անդամ չհանդիսացող երկրի կազմակերպության՝ միասնական անասնաբուժական պահանջներին համապատասխանությունը որոշվում է «Սննդամթերքի անվտանգության պետական վերահսկողության մասին» Հայաստանի Հանրապետության օրենքի N 1 հավելվածով սահմանված կարգով իրականացվող համատեղ ստուգման արդյուքներով:

«Հնդկաստանի Հանրապետությունից Հայաստանի Հանրապետություն գոմեշի մսի ներմուծմանը ներկայացվող պահանջները և Հնդկաստանի Հանրապետությունում Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայության ներկայացուցչի գործունեության կարգը սահմանելու և Հայաստանի Հանրապետության կառավարության 2010 թվականի օգոստոսի 19-ի N 1050-Ն որոշումն ուժը կորցրած ճանաչելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) ընդունման անհրաժեշտությունը պայմանավորված է նաև Հայաստանի Հանրապետության կառավարության 2014 թվականի հոկտեմբերի 30-ի N 1228-Ն որոշման պահանջներով:
2. Առաջարկվող կարգավորման բնույթը 
Նախագծով առաջարկվում է սահմանել, որ Հնդկաստանի Հանրապետությունից Հայաստանի Հանրապետություն գոմեշի միս կարող են ներմուծել այն  կազմակերպությունները, որոնք ընդգրկված են Հայաստանի Հանրապետության կառավարության 2014 թվականի հոկտեմբերի 30-ի N 1228-Ն որոշման N 3 հավելվածով նախատեսված՝ Երրորդ երկրների կազմակերպությունների ռեեստրում:

Միաժամանակ նախագծով առաջարկվում է ուժը կորցրած ճանաչել Հայաստանի Հանրապետության կառավարության 2010 թվականի օգոստոսի 19-ի N 1050-Ն որոշումը, քանի որ նշված որոշմամբ կարգավորվող իրավահարաբերությունները կարգավորվելու են Նախագծով:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ ԳՆ սննդամթերքի անվտանգության պետական ծառայության կողմից:

4. Ակնկալվող արդյունքը

Նախագծի ընդունման դեպքում հնարավոր կլինի Հնդկաստանի Հանրապետությունում արտադրվող և Հայաստանի Հանրապետություն արտահանվող գոմեշի մսի նկատմամբ իրականացնել լիարժեք և ամբողջական հսկողություն: Հնդկաստանի Հանրապետությունից Հայաստանի Հանրապետության տարածք գոմեշի միս կներմուծեն միայն Երրորդ երկրների կազմակերպությունների ռեեստրում ընկրգված կազմակերպությունները:
